
TALABALIK DAVRI SHAXS RIVOJINING MUHIM BOSQICHI 

SIFATIDA 

 

Qodirova Nilufar Abdusattor qizi  

Toshkent davlat tibbiyot universiteti o‘qituvchisi 

 

Annotatsiya. Mazkur tadqiqotda talabalik davrida kasbiy identifikatsiya 

va ijtimoiy rollarning shakllanishi ijtimoiy-psixologik jihatdan yoritiladi. Unda 

shaxsning kasbiy o‘zini anglash jarayoni, qadriyatlar tizimi va ijtimoiy 

tajribaning roli tahlil qilinadi. Shuningdek, talabalik bosqichida ota-onalik va 

ijtimoiy mas’uliyatga oid qarashlarning shakllanishi asoslab beriladi. 

Kalit so‘zlar: kasbiy identifikatsiya, talabalik davri, ijtimoiy rollar, ota-

onalik ustanovkasi, kasbiy ong, ijtimoiy-psixologik omillar, qadriyatlar tizimi, 

shaxs rivoji, ijtimoiy yetuklik, refleksivlik. 

 

Аннотация. В исследовании рассматриваются особенности 

формирования профессиональной идентичности и социальных ролей в 

студенческом возрасте. Анализируется влияние социального опыта и 

ценностных ориентаций на профессиональное самоопределение 

личности. Особое внимание уделяется развитию представлений о 

родительстве и социальной ответственности. 

возраст, социальные роли, родительские установки, профессиональное 

Talabalik davri ontogenezning o‘ziga xos bosqichi sifatida shaxsning 

psixologik, ijtimoiy va professional jihatdan intensiv qayta tuzilishi bilan 

xarakterlanadi. Rivojlanish psixologiyasida bu davr mustaqil hayotga 

o‘tishning oraliq fazasi sifatida talqin qilinib, unda identifikatsiya, qadriyatlar 

tizimi va hayotiy strategiyalar faol shakllanadi (Arnett, 2000). Mazkur 

bosqichda shaxs bolalik va o‘smirlikdan farqli ravishda tashqi nazoratdan 

nisbatan ozod bo‘lib, o‘z tanlovi va qarorlari uchun javobgarlikni o‘z 

zimmasiga ola boshlaydi. Shu jihatdan talabalik davri shaxsning ichki 

avtonomiyasi va o‘zini-o‘zi boshqarish mexanizmlarining shakllanishida hal 

qiluvchi ahamiyat kasb etadi. 

Psixosotsial rivojlanish nazariyasida talabalik davriga yaqin yosh bosqichi 

shaxsning ishonchli va barqaror munosabatlar qurishga intilishi bilan 

izohlanadi. E.H.Eriksonning qarashlariga ko‘ra bu bosqichda shaxs oldida ikki 

yo‘nalishdagi psixologik vazifa turadi: bir tomondan, u boshqalar bilan yaqin, 

ishonchli va mas’uliyatli aloqalar o‘rnatishga intiladi; ikkinchi tomondan, 

bunday munosabatlarni shakllantira olmasa, emotsional uzoqlashuv va ijtimoiy 

yakkalanish holatiga moyillik kuchayadi. E.H.Erikson bu bosqichni shaxsning 

avvalgi identiklik tajribasi bilan bog‘lab o‘z “Men”ini nisbatan anglagan shaxs 

boshqalar bilan chuqurroq munosabatga kirisha olishi, aksincha identiklik 

noaniqligi esa yaqin munosabatlarda beqarorlikni keltirib chiqarishi 

mumkinligini ta’kidlaydi (Erikson, 1968). 

Talabalik muhiti ushbu psixosotsial vazifaning amaliy maydoni sifatida 

muhim ahamiyatga ega. Chunki oliy ta’lim sharoitida yoshlar nafaqat bilim 

egallaydi, balki o‘zaro muloqot, akademik sheriklik, norasmiy guruhiy aloqalar 

va kasbiy hamjamiyatga kirishish orqali o‘zining ijtimoiy rolini qayta 

belgilaydi. J.J.Arnettning qarashlarida 18-25 yosh oralig‘i identiklik 

izlanishlari, mustaqillikni sinab ko‘rish va kelajakdagi hayotiy yo‘nalishni 

tanlash davri sifatida talqin qilinadi (Arnett, 2000). Bu jihatdan talabalik yillari 

shaxsning nafaqat kasbiy, balki emotsional va ijtimoiy yetilish jarayonini ham 

jadallashtiradi.  

Ijtimoiy-psixologik nuqtayi nazardan talabaning jamoaga kirishi va unda 

o‘z o‘rnini topishi shaxs rivojining alohida mexanizmi sifatida ham talqin 

etiladi.  R.Baumeister va M.Leary shaxsda barqaror, ijobiy va davomli 

shaxslararo bog‘lanishlarga ehtiyoj fundamental motivatsion omil ekanligini 

asoslab beradi. Ya’ni, ehtiyoj qondirilganda shaxsda psixologik barqarorlik, 

o‘zini qadrlash va ijtimoiy faollik kuchayishi, aksincha, ijtimoiy ajralish turli 

emotsional qiyinchiliklarni sabab bo‘lishi mumkinligiga e’tibor qaratiladi (R F 

Baumeister, M R Leary, 1995). Ushbu ma’noda talabalar jamoasida do‘stlik, 

akademik hamkorlik, guruhiy muhokama va umumiy maqsad sari harakat 

qilish aynan shu ehtiyojni qondiruvchi ijtimoiy maydon vazifasini bajaradi  

Talabalar jamoasi referent guruh sifatida ham ta’sirchan ahamiyatga ega 

bo‘lib, bu talaba o‘z fikrlari, qadriyatlari va xulq-atvor me’yorlarini 

shakllantirishda o‘zi uchun ahamiyatli bo‘lgan guruh bahosi va kutishlariga 

tayanishini anglatadi. Shu sababli jamoa ichidagi kommunikatsiya uslubi, 

o‘zaro qo‘llab-quvvatlash, guruhiy me’yorlar va akademik madaniyat 

talabaning ijtimoiy qarashlariga bevosita ta’sir etadi. V.Tinto tomonidan taklif 

etilgan model oliy ta’limda talabaning muvaffaqiyatli moslashuvi akademik va 

ijtimoiy integratsiya bilan bog‘liqligini ko‘rsatib beradi. Bu yondashuvga 

ko‘ra, talaba o‘zini oliy ta’lim muhitining faol a’zosi sifatida his qilganda uning 

motivatsiyasi va davomiy ishtiroki kuchayadi (Tinto, 1975). Shu asosda aytish 

mumkinki, talabalik davridagi psixosotsial rivojlanish faqat individual yetilish 

jarayoni emas, balki shaxsning jamoaviy munosabatlar tizimiga kirishi, 

ishonchli aloqalar qurishi va o‘zini ijtimoiy subyekt sifatida anglash 

jarayonidir. Bu bosqichda shakllangan kommunikativ kompetensiya, 

emotsional yaqinlikka tayyorlik, hamkorlik madaniyati va referent guruh 

ta’sirida vujudga kelgan qadriyatlar keyingi oilaviy, kasbiy va fuqarolik 

rollarining psixologik asosini tashkil etadi. 

Shuningdek, talabalik davrida kognitiv rivojlanish sifat jihatidan yangi 

bosqichga o‘tib, bu jarayon intellektual faoliyatning murakkablashuvi bilan 

tavsiflanadi. J.Piajening rivojlanish nazariyasida formal-operatsion tafakkur 

shakllanishi bilan shaxs abstrakt kategoriyalar, ehtimollik asosida fikrlash va 

mantiqiy tizimlar qurish qobiliyatiga ega bo‘lishi ta’kidlanadi (Piaget, 1972). 

Keyingi tadqiqotlar bu bosqichda tafakkur yanada moslashuvchan tus olib, 

murakkab va ko‘p ma’noli vaziyatlarni tahlil qilishga yo‘naltirilishini 

ko‘rsatadi. Shu jihatdan talabalik davrida bilimni faqat qabul qilish emas, balki 

uni qayta ishlash, qayta qurish va turli kontekstlarda qo‘llash ustuvor yo‘nalish 

ekanligini anglash mumkin.  

Mazkur davrda o‘quv faoliyatining xususiyati ham tubdan o‘zgaradi. Oliy 

ta’lim sharoitida talaba mustaqil o‘rganish strategiyalarini egallab, bilimni 

tashqi nazorat ostida emas, balki ichki motivatsiya asosida tashkil etadi. J.Biggs 

tomonidan ishlab chiqilgan “chuqur o‘rganish” konsepsiyasiga ko‘ra, talaba 

o‘rganilayotgan materialni mazmunan anglash, sabab-oqibat bog‘lanishlarini 

ochish va uni yangi vaziyatlarga transfer qilishga intilishi lozim (Biggs, 1999). 

Bu esa tanqidiy fikrlashni shakllantirishning asosiy sharti bo‘lishi bilan 

birgalikda o‘z o‘rganish faoliyatini nazorat qilish va baholashni kognitiv 

yetuklikning muhim indikatori sifatida tushunishni ta’minlaydi (Flavell, 1979). 

Talabalik davrida refleksivlik kognitiv faoliyatning ajralmas qismi 

sifatida rivojlanadi. D.A.Schön refleksiv faoliyatni kasbiy tafakkurning 

markaziy mexanizmi sifatida talqin qilib, shaxs o‘z faoliyatini doimiy tahlil 

qilish orqali yangi bilimlarni shakllantirishini asoslaydi. Bu jarayon ayniqsa 

oliy ta’lim muhitida yaqqol ko‘zga tashlanadi, chunki talaba nazariy bilimlarni 

amaliy vaziyatlar bilan bog‘lash orqali ularni qayta interpretatsiya qiladi. 

Natijada bilimlar mexanik emas, balki ongli ravishda qurilgan tizimga 

aylanadi. 

Bundan tashqari, kognitiv rivojlanish ijtimoiy o‘zaro ta’sir bilan ham 

uzviy bog‘liqdir. L.S.Vigotskiy konsepsiyasiga ko‘ra, tafakkur ijtimoiy faoliyat 

jarayonida shakllanib, keyinchalik individual ong darajasiga ko‘chadi 

(Vygotsky, 1978). Talabalar muhitida guruhiy muhokamalar, akademik bahslar 

va hamkorlikdagi o‘quv faoliyati aynan shu jarayonni faollashtiradi. Bu esa 

talabaning o‘z fikrini asoslash, alternativ pozitsiyalarni baholash va kompleks 

muammolarni hal qilish ko‘nikmalarini rivojlantiradi. 

Shunday qilib, talabalik davrida kognitiv rivojlanish abstrakt tafakkur, 

metakognitiv boshqaruv va refleksiv tahlilning integratsiyasi orqali amalga 

oshadi. Ushbu jarayon shaxsni mustaqil fikrlashga, asoslangan qarorlar qabul 

qilishga va bilimlarni turli faoliyat sohalarida qo‘llashga tayyorlaydi. Natijada 

talaba nafaqat bilim egallovchi subyekt, balki uni yaratish va transformatsiya 

qilish qobiliyatiga ega bo‘lgan faol intellektual shaxs sifatida shakllanadi. 

Talabalik davrida kasbiy o‘zini anglash jarayoni oddiy kasb tanlash 

bosqichi emas, balki shaxsning o‘z imkoniyatlari, qadriyatlari, ijtimoiy 

kutishlar va kelajakdagi hayotiy yo‘nalishlarini muvofiqlashtirish jarayoni 

sifatida namoyon bo‘ladi. D.Superning kasbiy rivojlanish nazariyasida kasbga 

yo‘nalish butun hayot davomida shakllanadigan jarayon sifatida talqin qilinadi. 

Unda shaxs turli ijtimoiy rollarni bajarish orqali o‘z “Men” konsepsiyasini 

kasbiy faoliyat bilan bog‘laydi. D.Super yondashuviga ko‘ra, 15-24 yosh 

oralig‘i kasbiy imkoniyatlarni sinab ko‘rish, qiziqishlarni aniqlashtirish va 

dastlabki kasbiy qarorlarni shakllantirish davri hisoblanadi. Bu jihat talabalik 

yillarining kasbiy o‘zini belgilashdagi ahamiyatini kuchaytiradi, chunki aynan 

oliy ta’lim muhitida shaxs o‘zining kelajakdagi mehnat faoliyati bilan bog‘liq 

tasavvurlarini real o‘quv-amaliy tajriba orqali tekshiradi. 

J.Marcia identiklik shakllanishini ikki asosiy jarayon: izlanish va 

majburiyatni qabul qilish orqali tushuntiradi. Unga ko‘ra shaxs turli variantlarni 

sinab ko‘radi, ularni baholaydi va oxir-oqibat o‘zi uchun mazmunli yo‘nalishni 

tanlaydi. Talabalik yillarida bu holat ayniqsa yaqqol ko‘rinadi. Talaba tanlagan 

mutaxassisligi, kasbiy qadriyatlar, mehnat bozoridagi talablar va shaxsiy 

qobiliyatlari o‘rtasida ichki muvozanat izlaydi. 

Pedagogik ta’lim yo‘nalishida tahsil olayotgan talabalar uchun bu jarayon 

yanada murakkabroq kechadi. Chunki ular kelajakda faqat mutaxassis sifatida 

emas, balki bola shaxsi bilan ishlaydigan, tarbiyaviy ta’sir ko‘rsatadigan va 

ijtimoiy mas’uliyatni o‘z faoliyatida mujassamlashtiradigan subyekt sifatida 

shakllanadi. V.A.Slastenin, I.F.Isaev va E.N.Shiyanov pedagogik ta’limda 

bo‘lajak o‘qituvchi shaxsining kasbiy madaniyati, pedagogik muloqoti hamda 

yaxlit pedagogik jarayonni tashkil etish masalalariga alohida e’tibor qaratadi. 

Bu talabalik davrini kasbiy-axloqiy pozitsiya, pedagogik qadriyatlar va 

professional xulq me’yorlari shakllanadigan muhim tayyorgarlik bosqichi 

sifatida asoslash imkonini beradi. 

Talabalik bosqichida shaxsning ijtimoiy rollari ham kengayib boradi. 

D.Superning “life-span, life-space” yondashuvida shaxs hayoti turli rollar 

ketma-ketligi va uyg‘unligi orqali tushuntiriladi. Talaba, fuqaro, xodim, 

turmush o‘rtog‘i, ota-ona kabi rollar shaxsning hayot makonida turlicha 

davrlarda faollashadi(Super, 1980). Shu nuqtayi nazardan qaralganda, talaba 

o‘zini faqat ta’lim oluvchi sifatida emas, balki kelgusida kasbiy faoliyatga 

kiradigan, ijtimoiy munosabatlarda mustaqil qaror qabul qiladigan va oilaviy 

mas’uliyatni bajarishga tayyorlanadigan shaxs sifatida anglay boshlaydi. Bu 

jarayon ota-onalik, oilaviy hamkorlik va farzand tarbiyasiga oid 

tasavvurlarning shakllanishi uchun psixologik zamin yaratadi.  

J.J. Arnett 18-25 yosh oralig‘ini identiklik izlanishlari, mustaqil qaror 

qabul qilish va uzoq muddatli hayotiy rollarga tayyorgarlik davri sifatida 

tavsiflaydi (Arnett, 2000). Bu yondashuv talabalik yillarida kasbiy yo‘nalish, 

shaxsiy qadriyatlar, munosabatlar madaniyati va oilaviy kelajak haqidagi 

qarashlar bir-biri bilan bog‘liq holda qayta tashkil topishini ko‘rsatadi. Demak, 

bu bosqichni faqat akademik tayyorgarlik davri sifatida talqin qilish yetarli 

emas, u shaxsning kelajakdagi professional, ijtimoiy va oilaviy mas’uliyatga 

tayyorlanish jarayoni hamdir. 

Shu asosda aytish mumkinki, talabalik davrida kasbiy identifikatsiya va 

ijtimoiy rollar tizimining kengayishi o‘zaro bog‘liq jarayon sifatida kechadi. 

Talaba o‘z kasbiy sohasini egallash bilan birga, jamiyatdagi o‘rnini, 

kelajakdagi munosabatlar modelini va shaxsiy mas’uliyat chegaralarini ham 

anglay boshlaydi.  

Kasbiy o‘zini belgilash ota-onalik ustanovkalari shakllanishi bilan 

kesishadi: bo‘lajak mutaxassis o‘zini nafaqat kasbiy faoliyat subyekti, balki 

kelajakdagi oila a’zosi va tarbiyaviy munosabatlar ishtirokchisi sifatida ham 

tasavvur qiladi. Shu bois talabalik davrida shakllangan kasbiy va ijtimoiy 

identiklik keyingi hayotiy yo‘nalishlarning psixologik poydevorini tashkil 

etadi. 

Xulosa qilib aytganda, talabalik davri shaxs rivojining murakkab va ko‘p 

qirrali bosqichi bo‘lib, unda psixologik yetilish, ijtimoiy integratsiya va kasbiy 

o‘zini aniqlash jarayonlari o‘zaro uyg‘un holda kechadi. Ushbu davrda 

shakllangan qadriyatlar, ustanovkalar va kompetensiyalar keyingi hayotiy 

faoliyatning mazmunini belgilab beruvchi asosiy omillar sifatida namoyon 

bo‘ladi. 

